
GOUVÈNÈ CUOMO ANONSE $6.2 MILYON POU FINANSE PWOGRAM FÒMASYON POU TRAVAYÈ KI 

NAN CHOMAJ 

 

New York Resevwa Pi Gwo Kantite Lajan Posib Nan Men Gouvènman Federal la 

 

Gouvènè Andrew M. Cuomo jodi a te anonse Eta New York resevwa yon sibvansyon federal $6.175.000 

pou ede moun ki nan chomaj retounen sou mache travay la. Pwogram Sibvansyon Ijans Nasyonal pou 

Bay Travay la, ki plase anba jesyon Depatman Travay Eta a, pral finanse pwogram fòmasyon pou travayè 

ki nan chomaj pou dyòb nan sektè yo plis mande yo. Depi mwa oktòb 2010, sibvansyon Eta New York ki 

te totalize $9.8 milyon nan lajan pou fòmasyon nan travay ede 688 biznis anpwaye epi fòme 1.432 

travayè. 

 

“Ède chomè yo jwenn dyòb se youn nan premye priyorite administrasyon m nan, epi finansman sa pral 

ede anpil nan ankouraje efò nou yo epi remete Nouyòkè nan travay,” te deklare Gouvènè Cuomo. “Nou 

wè siksè pwogram fòmasyon pwofesyonèl genyen nan sa ki gen pou wè ak ranfòsman mendèv eta a ak 

koneksyon moun kap chèche travay ak biznis kap chèche anpwaye, epi mwen pa ka tann pou m kontinye 

ak efò sa yo epi kreye nouvo posiblite pou Nouyòkè.” 

 

Sibvansyon an pral kreye epi ogmante patenarya komèsyal epi finanse fòmasyon nan travay, aprantisaj 

ak fòmasyon pèsonalize sèl yon biznis ka bay. Sibvansyon an pral finanse tou sèvis plasman pou ede 

konekte moun ki pap travay ak dyòb ki genyen yo. Depatman Travay Eta a pral mobilize lajan pou 

reanpwaye moun ki pap travay depi lontan, benefisyè alokasyon chomaj kap fini ak prestasyon yo, 

veteran ak travayè imigran ki fòme aletranje. 

 

Delege Travay Eta a, Peter M. Rivera, te di konsa, “Grasa sipò l ap bay modèl fòmasyon sou plas nan 

travay nan sektè yo plis mande yo, bourad lajan sa pral pi byen sèvi nesesite konpetans biznis yo epi ede 

jete baryè ki anpeche yo reanpwaye moun. M ankouraje tout biznis aprann konnen plis sou kijan yo ka 

jwenn avantaj nan bèl asistans bourad lajan sa.” 

 

Sibvansyon an pral ajoute sou Unemployment Strikeforce Gouvènè a, yon nouvo kanpay ki gen plizyè 

volè ki te anonse nan mwa me, pou touche zòn eta a ki gen gwo to chomaj epi ogmante kantite moun 

kap travay. Nan tèt kole ak Depatman Travay, Empire State Development ak lòt asosye piblik ak prive, 

kanpay la pral ogmante sèvis nan yon mannyè estratejik nan konte Bronx, Jefferson, Lewis ak Kings jiska 

fen lane 2014. 

 

Kongrèswoman Nita M. Lowey te di konsa, “Youn nan envestisman pi entelijan nou ka fè se nan travayè 

New York. Pwogram sibvansyon konsa yo, ki itilize lajan federal pou ede estimile mendèv nou an, 

enpòtan anpil pou garanti mendèv nou an gen fòmasyon ak konpetans pou travay nan sektè yo mande 

anpil yo. Antanke yon Manm Wo Plase nan House Appropriations Committee a, mwen goumen anpil 

pou garanti pwogram tankou pwogram Sibvansyon Ijans Nasyonal pou Bay Travay New York resevwa 

resous federal ki nesesè pou ede Nouyòkè jwenn dyòb ki byen peye.” 

 

Kongrèswoman Carolyn McCarthy te di konsa, “Youn nan pi bon fason pou ede ekonomi Ameriken an se 

kenbe moun li yo sou de pye yo, pandan n ap travay pou kreye travay nan peyi Etazini. Pwogram 

fòmasyon pwofesyonèl pou moun ki nan chomaj se youn nan kle ki garanti nou genyen travayè kalifye ki 

pare pou rantre nan sektè travay yo mande anpil epi bourad lajan sa pral ede garanti Nouyòkè pral reyisi 

nan sektè sa yo.” 

 

Kongrèsman Tim Bishop te di konsa, “Remete ameriken ki nan chomaj nan travay dwe rete youn nan 

priyorite nou yo. Pwogram ki la pou ede fòme moun pou yo ka okipe pozisyon nan ekonomi nou an kap 

chanje a enpòtan anpil. M aplodi Gouvènè Cuomo pou efò li yo. “ 

 

Depatman Travay konekte biznis ak travayè kalifye ak prim ankourajman pou anpwaye moun ki egziste 

yo. Tout biznis kap chèche anpwaye dwe rele 1-888-4-NYSDOL oubyen ale sou www.labor.ny.gov/hire.  

 

Nenpòt moun kap chèche yon travay ta dwe vizite Sant Karyè Depatman Travay ki pi pre a, sa ki kapab 

jwenn la: www.labor.ny.gov/career-center-locator 

